
			HISTORIA BERRIDAZTEN

			Katedraleko hil-kanpaiaren ozenarekin bat eginda 

			iritsi gara bi eginda orgasmora batera.

			Ezin ditut jasan agurrak, 

			batez ere alaiegiak edo tristeegiak badira;

			ez naiz inoiz muturreko jarreren zalea izan,

			ez behinik behin hirira ailegatu aurretik. 

			Larru-jotze osteko dutxa hartzetik bueltan

			nire mugikorraren mezuetan kuxkuxean harrapatu zaitudanean

			koldarra naizela aitortzera arriskatu nadin erregutu didazu.

			Bularretako berria eta kulero garbiak jantziz 

			erantzun dizut ezer esateke mutu, 

			eta mugikorraren bateria kargatzeko gailua zurekin eramanda 

			altxatu zara deskontsolatuen parkera,

			arima errukarriok elkarri zakilak irensteko batzen zareten lekura.

			Atzoko beleak eta ostrukak uxatu dituen gaurko ostargiak 

			ez dakar betiereko despedida bat alkandora azulean brodatua.

			Udako denboraldia ixten ari dira beheko tabernako terrazan:

			jasotako eskupekoarekin sikario bat kontratatuko dute zerbitzariek,

			hamaiketako bermuta eta txibierroak 

			opor sasoi luzean debalde izan dituen 

			ugazabaren aitaginarrebaz arduratu dadin.

			Mamutak ehizatzeko mototsa egin 

			eta duela bi asteko egunkarietan nekrologikak birpasatzea

			ez da batere plan txarra;

			baina hiriaren historia idaztea dagokigu 

			aldirietako auzoetara heldu berrioi.

			Ez dugu beste egiteko anormalagorik 

			egunaren harlauzaren zama arintzeko:

			katedralera oinutsik hurbildu, 

			hil-kanpaien zintzurra esku-hutsik bihurritu 

			eta historiaurrea itotzen dugun bitartean

			historia idazten hasi garela ametitu. 

		

	
		
			MINAREN USAINA

			Menstruazioarekin iratzarri naiz gaur

			eta nire gorputza 

			marra gorri batez marraztutako 

			izotzezko ozeano galdu bat da.

			Bart, lanbrotan dantzatzen ari zen kazkabarrak

			euriak baino ozenago zulatzen zuen atabalaren larrua. 

			Gaueroko narrazioa nuen irakurtzeko zain ohean, 

			Lantzelot antzu baten haragizko ziria hobetsi nuen ordea. 

			Obulu zartatuaren omenez 

			biltegi bihurtu diren etxe zaharrak

			eta etxe berri bihurtu diren tailerrak 

			eraistera joatea proposatzen dizut.

			Badira demografia krisi garaiotan

			zorionaz lartxo disfrutatu duten familia perfektuak;

			izorratu diezaiegun amiñi bat bakea.

			Iraultzak porrot egin duela maskaratzeko moda kontuak:

			hormonen pasealekua bilakatzen ari da aspaldion

			gerra sasoian desertoreen zubia deitu izan zena.

			Andromedaren berbak inozoegiak edo zinikoegiak ziren 

			odolak askeago egiten gaituela zioenean. 

			Huntzorriaz estali dut alua,

			desosatzen dudan horma hauskorra basotu nahi dut,

			ez daukat mina usaintzeko kemenik.

		

	
		
			ERORIAREN BESARKADA

			Adausi motelak inprobisatu ditzagun

			erortzeko ordua iritsi baino lehen.

			Zure negarrak ez dit lastimarik ematen

			eta ez dakit nire errua ote den zure gizonkeria.

			Arrain abisal itxuran jaiotzeko 

			heriotzatik itzuli naizela diotsut,

			baina berriz ere 

			emakumez mozorrotzera behartzen nauzu.

			Institutu sasoian neska batekin

			bere guraso dibortziatuen jacuzzi biribila 

			konpartitu nuela aitortu nizunean

			puztu zitzaizkizun barrabilak,

			zabaldu zitzaizun irribarrea

			eta piztu jakin-mina. 

			Nire nebaren ezkontzan

			zure arreba muxu batekin agurtu nuenean 

			estutu zitzaizkizun eskumuturrak, 

			uzkurtu zitzaizun bekozkoa

			eta harrotu jelosia. 

			Ez dakit zenbat iraungo duen erorketak, baina utzidazu erortzen.

			Ez zaitez hurbildu, baina zikindu zaitez nire odol zipriztinez. 

			Ezertaz akordatu ez nendin burundangaz pozoitu nindutenekoaz

			akordatzen naiz baimenik gabe besarkatzen nauzunean.

		

	
		
			BIKOTE TERAPIA

			Soziologoak maila ertaineko bikotea ginela ziurtatu zigun

			irteerako atea seinalatzen zuen bitartean: 

			«igande goizetan mezatara joan ordez larrua jotzen duzue

			ekintza iraultzaile bat egiten ari zaretela uste duzuelako».

			Harreman toxikoetan espezializatutako psikologoak

			maila ertaineko bikote arrunta osatzen genuela sinetsarazi zigun

			inprimagailutik sesioaren zenbatekoaren orria helarazten zigun bitartean:

			«ostegun arratsaldetan gorrotoz egiten duzue maitasuna 

			pintxo-potea modaz kanpoko jarduera dela uste duzuelako».

			Mindfulnesseko irakasleak 

			maila ertaineko bikote jatorra ginela esan zigun 

			lepoko tibetarrak burutik behera zintzilikatzen zizkigun bitartean:

			«astearte gauetan nahasten dituzue zuon bion fluxuak

			Hermann Hesse bakardadean irakurri behar dela uste duzuelako».

			Kiroldegi publikoko coachak 

			maila ertaineko bikote osasuntsutzat jo gintuen

			proteinazko batidoaren ontzia luzatzen zigun bitartean:

			«ostiral eguerdietan praktikatzen duzue sexuaren kirola

			afalorduan bestearenganako konpromisorik eta erantzukizunik gabe

			mozkortu zaitezketela uste duzuelako».

